
Infin per mâ vegniva in zù ô supremo

Comandante in sciä Pinta con Martin,

Fiesco, Yanez, Garzia, Giacomo e Temo,

E i dexe ommi, a-i quæ ô sesso femminin

Pe incanto ô macchinava un guao estremo,

Ch'ô voiva con lê in campo e pe cammin

Pe impedîghe l'incontro e ûn nêuvo guao

Co-e sedûcenti amazoni do diao.

Gh'ëan co-a Pinta anche ûnie trenta canoe

Piñe d'Indien, che poivan fâ concorso

Per ardî co-i Spagnolli, e che a l'Eroe

Dava Guacanagari pe rinforso:

Ghe vogavan d'intorno a dôe a dôe

Perfettamente regolando ô corso

In linea retta e sempre a lê vixiña,

Chinze dä drita e chinze dä manciña.

Scicchè nave e canoe (che a-ô moddo stesso

A seguitan in grande che in piccin

Continuamente ä ciossa van dappresso

Attenti a tûtti i so atti i so pollin)

Andavan de conserva all'indipresso

Con e trûppe de tæra pe cammin

Pe arrivâ a tempo à dâ soccorso ä nêuva

Colonia, missa a ûña tremenda prêuva.

